
Äntwert vum Inneminister, Léon Gloden op d’parlamentaresch Fro n° 4436 vum 13. Juli 2026
vum honorabelen Deputéiere Marc Goergen zum Sujet “Soutien du Luxembourg dans le cadre
du programme Aquarius Aerial Firefighting”.

Mir verweisen op d’parlamentaresch Froen n°1175 vum 7. Oktober 2024 an n°2741 vum 4. September
2025.

1. Wäert Lëtzebuerg iwwert d'Cargolux an den Aquarius Aerial Firefighting Frankräich a Spuenien
beim Läsche vun de Bëschbränn ënnerstëtzen?

Aquarius Aerial Firefighting ass eng privat Firma mat Sëtz zu Lëtzebuerg, déi der Cargolux gehéiert an déi
vum Inneminister als “Organisme de secours ayant la sécurité civile dans son objet social” agreéiert ass.
Dëst bedeit, dass Aquarius Aerial Firefighting opgrond vum Artikel 2 vum ofgeännerte Gesetz vum 27.
Mäerz iwwert d’Organisatioun vun der ziviller Sécherheet un de Missioune vun der ziviller Sécherheet
dierf deelhuelen.

Aquarius Aerial Firefighting intervenéiert reegelméisseg bei Bëschbränn uechter ganz Europa, dëst am
Kader vun hire kommerziellen Aktivitéiten an op Ufro vum jeeweilege Land dat hir Hëllef brauch, net awer
am Optrag vu Lëtzebuerg.

2. Wéi eng weider Mëttele wäert Lëtzebuerg eisen EU-Partnerlänner iwwert déi nächst Méint zur
Verfügung stellen?

Am Beräich vun der ziviller Sécherheet, steet de CGDIS sengen EU-Partnerlänner permanent an ëmmer
dann, wann seng Ressourcen et erlaben, zur Verfügung, dëst souwuel am Kader vu bilaterale Bezéiungen
(zum Beispill wärend dem Joerhonnert-Héichwaasser 2021 am Ahrtal), wéi och am Kader vum
europäesche Mechanismus vun der Protection civile. Am Moment huet de CGDIS keng spezifesch
Kapazitéiten, déi de Krittäre vun der EU entspriechen, déi zur Verfügung gestallt kënne ginn. Et ass awer
geplangt, an dësem Beräich an de nächste Joren nei Kapazitéiten (wéi z.B. speziell Läschgefierer fir
Bëschbränn) unzeschafen, déi dann esouwuel zu Lëtzebuerg, wéi och am europäeschen Ausland kënnen
agesat ginn.

Lëtzebuerg, den 23. Juli 2026
Den Inneminister,
(s.) Léon GLODEN

